
GRAAD 12

GEMEENSKAPLIKE EKSAMEN

JUNIE 2009

AFRIKAANS HUISTAAL

VRAESTEL 1

PUNTE: 70

TYD: 2 UUR

Hierdie vraestel bestaan uit 16 bladsye.

Kopiereg Voorbehou
               


                      Blaai om asseblief
INSTRUKSIES EN INLIGTING

1.
Hierdie vraestel bestaan uit DRIE afdelings:


AFDELING A:
Kyk- en leesbegrip
(VRAAG 1)


AFDELING B:
Opsomming

(VRAAG 2)


AFDELING C:
Taalkunde

(VRAAG 3)

2.
Beantwoord AL die vrae.

3.
Lees die instruksies by AL die vrae aandagtig deur.

4.
Begin elke AFDELING op ’n SKOON bladsy.

5.
Nommer die antwoorde korrek volgens die nommeringstelsel wat in hierdie
vraestel gebruik is.

6.
Slaan ’n reël oor tussen die antwoorde. 
AFDELING A: KYK- EN LEESBEGRIP

VRAAG 1
Lees die onderstaande tekste en beantwoord die daaropvolgende vrae.

Maak seker dat jy alle instruksies noukeurig uitvoer.

Koerantartikel

Ignoreer Afrikaans 
en voel dit aan

jou beursie!
1
Onlangse navorsing toon dat meer as ’n kwart van die land se koopkrag in die hande van Afrikaanssprekendes is. Tog is daar nog diegene wat hulle steeds hiervoor blind hou en voortgaan om dié marksegment te ignoreer.

2
“Die koopkragsyfer van Afrikaanssprekende verbruikers word dikwels geïgnoreer en daar word slegs op die aantal sprékers van die taal gefokus,’’ sê David Brand, koördineerder van die Pendoring-reklamekompetisie en -projek. Ja, dit is so dat Afrikaans slegs die derde grootste taalgroep is, maar dié taalgroep het op een na die grootste koopkrag in die land. Afrikaans word net-net deur Engels getroef wat koopkrag betref.

3
Dit is ’n feit dat verbruikers in die taal van hulle hart wil koop. Navorsing toon dat meer as 80% van Afrikaanssprekendes in hulle eie taal aangespreek wil word. Afrikaanse verbruikers het hulself boonop as lojale kopers bewys. Maatskappye wat dié groep die koue skouer gee, gaan daarom ál swaarder kry namate verbruikers die bestedingsgordel stywer trek.
4
Volgens Brand word die verantwoordelikheid van die Pendoring-reklamekompetisie en -projek, wat vanjaar reeds vir die veertiende keer aangebied word, in dié verband ál groter. “Nie net bekroon ons uitmuntende, grensverskuiwende reklame in Afrikaans nie, maar Pendoring speel ook op ’n onbewuste vlak ’n ál groter rol om Afrikaans as deel van die groter Suid-Afrikaanse reklamelandskap met die regte feitekunsmis te bewerk.’’

5
Volgens hom behoort bemarkingslui relevante syfers onder oë te neem en dan te erken dat die Afrikaanse marksegment nie meer geïgnoreer kan word nie. Dit sal op sy beurt meer werk op goeie Afrikaanse reklameskeppers se tafels plaas én verhoed dat hierdie groep kundiges hulle tasse vir die buiteland pak. “Talle maatskappye besef reeds: deur in Afrikaans te saai sal jy met welslae weer in Afrikaans ... .’’
6
“Ons wil almal vir wie Afrikaans ’n hartsaak is, aanmoedig om opnuut bestekopname oor Afrikaans as reklamevoertuig te doen. Dit gaan nie hier oor eksklusiwiteit nie. Allermins. Afrikaans is deel van ’n opwindende en diverse reklamereënboog. Die beursie, en nie taalvoorkeure nie, is baas en ons sê: “Ja, snoei, maar plant terselfdertyd in Afrikaans en pluk die vrugte!’’







(Verwerk uit Bylae tot Media 24, September 2008)

1.1
“Ignoreer Afrikaans en voel dit aan jou beursie.’’


Bespreek die geïmpliseerde betekenis van hierdie opskrif deur die onderstaande sin met jou eie woorde te voltooi. Beperk die getal woorde
wat jy byvoeg, tot ’n maksimum van vyf.







As maatskappye Afrikaans in die sakewêreld gaan ignoreer, gaan hulle ...
(1)

1.2
Lees weer die eerste sin van paragraaf 1. Verklaar dan waarom die 
stelling in dié sin as ’n feit beskou kan word.




(1)

1.3
Identifiseer die TWEE denkfoute wat maatskappye maak wanneer 
Afrikaans se reklamewaarde beoordeel word.




(2)

1.4
Meld die TWEE faktore wat maatskappye juis volgens paragraaf 3 moet

oortuig dat Afrikaanssprekendes tot hulle voordeel in die sakewêreld sal


wees.










(2)

1.5
Identifiseer en haal uit paragraaf 3 ’n frase van drie opeenvolgende 
woorde aan wat ongeveer dieselfde betekenis het as die woorde “Ignoreer Afrikaans ...” in die opskrif.


Haal dié frase korrek in jou antwoord aan.




(1)

1.6
Lees weer paragraaf 4. Verduidelik in een volsin wat “die regte 
feitekunsmis’’ dus volgens die vorige paragrawe is.



(1)

1.7
Sit die TWEE voordele wat Afrikaanse reklame vir die reklameberoep in

Suid-Afrika sal inhou, puntsgewys uiteen.




(2)

1.8
Voltooi die uitdrukking in die laaste sin van paragraaf 5 deur slegs die

ontbrekende idiomatiese werkwoord neer te skryf.



(1)

1.9
Waarom verwys David Brand in die laaste paragraaf na “eksklusiwiteit”

wanneer hy sy pleidooi vir Afrikaans as reklamevoertuig afsluit?


Motiveer jou antwoord in ’n volsin.





(1)

1.10
Kies ’n antwoord uit die alternatiewe wat die volgende stelling 

korrek sal voltooi:


Hierdie artikel rig ’n waarskuwing aan maatskappye wat weier om ...

A
Afrikaans te lees.


B
Afrikaanse produkte te koop.


C
in Afrikaans te adverteer.


D
Afrikaans as amptelike taal te erken.




(1)

EN

RESENSIE

Waar sal ons aftrek 
vir ’n brekkie?

Om ’n stewige ontbyt by ’n eetplek langs die pad te eet is amper net 
so deel van die vakansie soos ’n dag op die strand. Weg! het drie redaksielede gekies (deur ‘‘bacon en eiers!’’ in die kantoor te roep en te kyk wie eerste opkyk) en hulle gestuur om ‘n gewilde eetplek se ontbyt te beoordeel. Hier is die indrukke van Susan Minnie, Attie van Wyk en Johan Muller:

DIE STEWIGE PLAASONTBYT   Vrystater Breakfast R27
Hoe lyk dit? Ek het dié ontbyt gekies omdat ek gedink het die mielieplaatkoekies – of “corn fritters”– sou ’n welkome afwisseling wees vir hulle aartappelnefies. Dit was egter effens gebrand en rou aan die binnekant. Ek wou my eiers ook omgedraai en medium gehad het, maar dit het loperig op die tafel aangekom. Die braaier was dalk in die kombuis, maar sy aandag was beslis elders.

En hoe smaak dit? Snaaks, met al die foute dink ek steeds dis ’n bul van ’n brekfis! Die mieliekoekies sal baie lekker en heilsaam wees as die braaier net wil konsentreer.

Sal jy jou vriende vertel? Ja, almal moet BJ’s minstens een keer beleef! – JM

PUNT 7

DIE WEGNEEMONTBYT   Bacon & Egg Sandwich R22
Hoe lyk dit? Mense, dis heerlik as ’n broodjie so eweredig bruin gerooster is met botter, soos jy net in kaffes kry. ’n Paar slaptjips en ’n groenigheid sorg vir ’n keurige bordjie. Dit lyk soos kos in ’n trein se eetwa.

En hoe smaak dit? Dis moeilik om te sê, want ek het dit verorber nog voor ek mooi daaroor kon dink! Eier en spek is netjiese vriende – die een sag dog ferm, die ander een lekker krakerig.

Sal jy jou vriende vertel? Ja! BJ’s se spyskaart sê: “It is impossible not to love someone who makes toast for you.” Dis wraggies waar.  – SM

PUNT 8½
DIE GESONDE KEUSE   Health Breakfast R27

Hoe lyk dit? Lekker. Dit het dalk gehelp dat dit negeuur die oggend en ek honger was, want dis eintlik net ’n hopie vars vrugte bedek met ’n groot blerts jogurt en ’n muesli-eilandjie in die middel.

En hoe smaak dit? Weer eens baie lekkerder as wat ek gedink het. Die jogurt is soet, die spanspek, pynappel, appel en mango smaak heerlik en hier’s tussenin sommer ’n hele spul rosyntjies wat suiker se werk doen. BJ’s is ook nie skaam met die muesli nie. Bravo!

Sal jy jou vriende vertel? Kyk, dis net jogurt en vrugte en muesli, maar ek sal dit beslis aanbeveel. – AvW

PUNT 8
1.11
Lei uit die teks af watter van hierdie geregte waarskynlik vegetariërs se

keuse sal wees en sit ’n aanvaarbare rede vir jou antwoord uiteen.

(2)

1.12
Bepaal, deur die inleidingsparagraaf weer te lees, waarom die resultate

van hierdie ondersoek deur Weg! nie objektiewe waarde kan inhou nie.


Skryf dan jou antwoord in ’n volsin neer.





(1)

1.13
Stel vas watter een van die drie resensente die “Plaasontbyt” beproef
het.










(1)

1.14
Lees weer die indrukke in verband met die “Wegneemontbyt” wat BJ’s

bedien.


Daar is sprake van vooroordeel by hierdie resensent se indrukke. 
Bewys hierdie stelling met relevante voorbeelde uit die teks.


(1)

1.15
Lewer kommentaar oor die invloed wat die puntetoekenning by elke


gereg op die lesers van hierdie resensie kan hê.



(1)

1.16
Beskryf die trant waarin hierdie resensie geskryf is in ’n volsin.

(1)

1.17
Wat is hierdie resensie se strekking of bedoeling? Kies jou antwoord uit


die moontlikhede wat gegee is en motiveer jou keuse.





A
’n Didaktiese strekking


B
’n Spekulatiewe strekking


C
’n Informatiewe strekking


D
’n Feitelike strekking






(2)
1.18 Bespreek kortliks in 3 volsinne die redes vir jou spesifieke voorkeur vir

EEN van die drie disse op BJ’s se ontbytspyskaart.



(3)

EN
SPOTPRENT

[image: image7.jpg]DIE MUSIEKWERELD SE

BESTE — DRUK NET 'N KNOPPIE!
Dirie lesers kan elk n SanDisk-Sansa-
gesleenkpa]e ter waarde van tot R2 700 wen.

Dis superfunksioneel en stylvol — kyk, luister, neem op en skakel in
op die beste wat die musiekweéreld bied. Sansa bied musiekvrate
‘n musiekspeler wat sommer ook video's en oudioboeke speel.
Dis verstommend kompak — voorwaar 'n geval van dinamiet in ‘n
klein pakkie!

Dié speler is klein genoeg dat jy dit oral saam met jou kan dra,
en as jy die geheue wil vergroot, kan jy doodeenvoudig ‘n
mikroSD/mikroSDHC-kaart aanheg.

SMS voor 31 Januarie 2009 die sleutelwoord SANSA
na 34922 en jy kan dalk een van ons drie
heerlike pryse wen. SMS’e kos R2 elk

SANDISK SANSA FUZE™
2 GB, 4 GB, 8 GB (R999)

Die Fuze het dieselfde funksies as sy ou-
boet, maar met 'n 4,8 cm-skerm. Jy kan dit
tot 24 uur lank gebruik om na musiek te
luister en vyf uur lank om na video's te kyk
voor die battery herlaai moet word.





(Uit: Weg! September 2008)

1.19
Die spotprentkunstenaar, Fred Mouton, stereotipeer hengelaars in hierdie
skets.

Identifiseer enige relevante voorbeeld van stereotipering om hierdie

stelling te bewys. Begin jou antwoord soos volg en voltooi:


Hengelaars word gestereotipeer as mense wat altyd ...


(1)

1.20
Wat gaan hierdie familie of vriendekring waarskynlik vir middagete geniet?
(1)
1.21
Drie van die karakters beoefen ’n sosiale gewoonte wat vir baie ander mense

’n irritasie is.


Lug jou mening oor hierdie sosiale gewoonte nadat jy dit aan jou eie waardesisteem getoets het.






(2)

1.22
Op grond waarvan kan die leser aflei dat die seuntjie met die vishoek in sy vinger se noodroep nie die gewenste reaksie by die res van die karakters uitgelok het nie?








(1)












    [30]







TOTAAL AFDELING A: 30

AFDELING B: OPSOMMING

VRAAG 2

Lees die volgende artikel, wat riglyne verskaf oor hoe om verbreekte verhoudings te herstel. Skryf dan ’n opsomming van een paragraaf waarin jy sewe volsinne gebruik wat nie meer as 80 woorde bevat nie. Maak ook seker dat jy die getal woorde korrek aandui.
Herstel só geskende verhoudings

1
Verraad in verhoudings is een van die grootste oorsake wat verhoudings vernietig. Dit is hartseer wanneer ŉ vriendskap wat groot vreugde verskaf het, deur ŉ geskinder geskaad word. Kan ŉ mens se vertroue in iemand wat jou seergemaak het, herstel? Volgens dr. ST Potgieter is dit wel moontlik, mits jy sekere wilsbesluite neem en oor sekere vaardighede beskik.
2
Tydens die breuk wou jy dalk nie die ander party se verskonings hoor of aanvaar nie. Jy wou net gehad het dat die ander party aanspreeklikheid vir sy dade aanvaar. Indien jy die verhouding wil herstel, sal jy moet probeer om met begrip te luister wanneer iemand probeer verduidelik.
3
Soms wil die een wat seergekry het, sy woede lug sonder dat die ander party heeltyd net op die verdediging is. As jy die persoon is wat oortree het, moet jy die ander party se gevoelens erken en toelaat dat hy stoom afblaas.

4
Soms is dit moeilik vir een van die partye om objektief oor die vertrouensbreuk te gesels. Wanneer iemand jou dus van verraad beskuldig, vra die volgende vraag: “Waarom dink jy het ek dit gedoen of dit gesê?’’ Dit dwing die ander persoon om homself in jou skoene te plaas en ŉ beter perspektief van die situasie te verkry.

5
ŉ Verbreekte verhouding kan volgens dr. Potgieter moeilik herstel indien ten minste een van die partye nie bereid is om om verskoning te vra nie: dit beteken nie noodwendig ŉ skulderkenning nie. Wees eerlik oor die feit dat jy spyt is oor wat gebeur het. Wanneer jy iemand se vertroue geskend het, voel hy dikwels minderwaardig en verwerp en deur te sê dat die ander persoon vir jou belangrik is, herstel jy baie van die skade.

6
Die herstel van ŉ verbreekte verhouding is ŉ tydsame proses. Let dus noukeurig op hoe jy in die volgende paar maande gaan leef en hoe jy dinge voortaan gaan doen. Een verkeerde woord of daad kan onherstelbare skade aanrig. Soms is die vertrouensbreuk só traumaties dat gewone maatreëls nie die gewenste uitwerking het nie. Dan is dit wenslik om terapie te ontvang om die saak op te los en heling te vind.
7 Moenie toelaat dat ŉ breuk in verhoudings jou die voorreg ontneem om weer in goeie en positiewe verhoudings met ander te staan nie. Daar ís hoop na mislukte verhoudings.

(Verkort en aangepas uit Volksblad, September 2008)







TOTAAL AFDELING B: 10

AFDELING C: TAAL IN KONTEKS

VRAAG 3

Lees die volgende tekste en beantwoord die vrae wat volg binne konteks.

 “ ... en die wenners is ...”
[image: image8.jpg]Sasél, die trotse borg van die Spring—r
bokke, het 'n reeks getekende Springbok-
plakkate, ‘n ware versamestuk - uitgereik

iets wat elke geharde Bok-ondersteuner moét hé.

Om Suid-Afrika se skittersege in verlede jaar se Wéreldbeker-toernooi te
herdenk en die historiese oorwinning oor die All Blacks in vanjaar se

Drienasies-reeks te vier, is 10 plakkate van 12 verskillende spelers

ontwerp en gedruk.

SASOL THE SPRINGBOKS, SOUTHAFRICA  SASOL Vir meer inligting en om jou eie stel Springhnk-nlakkate te koop, hesoek
* www.sarugbyshop.co.za of gaan na www.sarugby.co.za en volg die
“Online Shopping™-skakel.





1
Sal ons die enorme possakke vol liedjies ooit
vergeet? Nie sommer nie. En om te dink
ons het net so ŉ honderd inskrywings
verwag ...

2
Die woord “liedjie-tsoenami’’ is danksy
Huisgenoot se eerste liedjieskryfkompetisie
gebore, nadat ŉ verbysterende 1 583 liedjies
en heelwat meer as 
ŉ duisend inskrywings
vir die ander kategorie hier opgedaag het.

3
En wag maar, Papsopwinterwaternat is nóg ŉ nuwe woord wat binnekort op baie mense se lippe gaan wees. Reg geraai: dit is die naam van die liedjie wat as wenner in die kategorie vir volledige liedjies aangewys is. Hugo Ludick en Willie van der Merwe, die skrywers, deel die prysgeld van 
R30 000. Dit is definitief seker dat hierdie liedjie binnekort platinumstatus gaan bereik. Hugo het die musiek geskryf en Willie die woorde.
4
Papsopwinterwaternat het sy debuut op die reuse Superbowl-verhoog by Sun City gemaak toe die wenners op 12 Oktober daar aangekondig is. Kurt Darren het die liedjie met oorgawe gesing – en hy het sommer besluit om dit op sy nuwe CD in te sluit.

5
Tiaan Prinsloo se popliedjie, Onthou jy my, was in die tweede plek en het vir hom ŉ stewige R15 000 in die sak gebring. En Emile Minnie is R10 000 ryker danksy sy kontemporêre liedjie, Vang my, wat puik deur die bekende TV-aanbieder, Charlene Truter, vertolk is.

(Verkort en aangepas uit Huisgenoot Tempo, someruitgawe 2008)

3.1
Die redes vir die gebruik van die ellips aan die einde van die opskrif en aan die einde van die eerste paragraaf verskil.


Watter een van die twee ellipse se funksie is om ŉ dramatiese oorgang te


bewerkstellig? Skryf slegs die voorafgaande woord en die ellips as jou


antwoord neer.








(1)

3.2 ’n Groot vloed van (liedjie-tsoenami) gaan Huisgenoot se liedjieskryf-kompetisie in die volgende paar jaar nog tref.

Skryf die korrekte vorm van die samestelling tussen hakies neer.

(1)

3.3
Die titel van die wenliedjie is deels deur middel van ’n pleonasme gevorm.

In paragraaf 3 kom nóg ’n voorbeeld van ’n pleonasme voor. Skryf die sin 


neer en onderstreep die pleonasme.





(1)

3.4
Willie van der Merwe het die woorde vir die wenliedjie geskryf. 
Verskaf ’n sinoniem vir die onderstreepte woord.



(1)

3.5 Bestudeer die volgende uittreksel uit die HAT:
de-buut’ s.nw. (debute) Eerste openbare optrede van ’n skrywer, 
kunstenaar, ens.: ’n Talentvolle skrywer wat sy debuut maak. Die debuut van die jong
sangeres was ŉ groot sukses. Baie opgewonde, senuweeagtig wees voor jou debuut. 
 [F. dèbut] de-buut’bundel

(HAT: 2005, bl. 146)


Lei af tot watter woordsoort die woord “debuut’’ in die eerste reël van 
paragraaf 4 behoort.







(1)

3.6
“Kurt Darren het dié liedjie met oorgawe gesing’’ (paragraaf 4).

Herskryf hierdie sin deur met die voorwerp daarvan te begin.


(1)

[image: image9.jpg]JY KAN IN MICHELLE SE




(Uit Huisgenoot Tempo, someruitgawe, 2008)

3.7 Die advertensie beloof drie lesers elk ’n geskenkpak.

Gebruik die onderstreepte telwoord as ’n selfstandige naamwoord 
in ’n sin sodat die betekenis daarvan duidelik sal blyk.



(1)

3.8 ’n ScanDisk-musiekspeler is verstommend kompak.
Skryf die stam van die onderstreepte woord neer.



(1)

3.9 “Dié speler is klein genoeg dat jy dit oral saam met jou kan dra.’’
Reduseer (verkort) hierdie sin tot ’n enkelvoudige sin.



(1)

3.10 “Dra dit oral saam.’’
Herskryf hierdie sin as ’n spesifieke vraagsin.




(1)

[image: image10.jpg]



(Uit Sports Illustrated, Oktober-uitgawe, 2008)

3.11
Sasol is die trotse borg van die Springbokke.


Skryf die akroniem in die bostaande sin volledig uit.



(1)

3.12
Identifiseer enige woord of frase in die advertensie wat aangewend word

om lesers te oorreed om op die advertensie te reageer.


(1)

3.13 Plakkate is ontwerp om die Bokke se oorwinning te vier.
Gebruik die onderstreepte woord se homofoon in ’n sin sodat die betekenis

duidelik sal blyk.








(1)

3.14 Die Springbokke is ’n span wat nie maklik skrik nie.
Vorm ’n sterk verlede deelwoord van die onderstreepte bysin en gebruik 
dit in ’n volsin as ’n byvoeglike naamwoord.




(1)

3.15 Pieter de Villiers is tans die Springbokke se afrigter.
Verskaf ’n gepaste sinoniem vir die onderstreepte woord.


(1)

FINESSE meisie & Ford Supermodel bied aan: Ford Supermodel-kompetisie 

1
Ford Supermodel of the World SA en Laurie Botha-​produksies soek landwyd na 'n ambisieuse meisie wat Suid-Afrika by die Ford Supermodel of the World-eindronde in New York kan ver​teenwoordig. En die wenner kan wegstap as Ford se supermodel van die wêreld! 

[image: image11.jpg]



[image: image12.jpg]Besoek www.finessemeisie.co.za of SMS ‘FORD’ en jou
e-posadres/faksnommer vir 'n inskrywingsvorm na 337 88 risopersts)

Vir meer inligting, kontak Laurie Botha by 082 490 0600

iR
MODEL






4 Ford se supermodelle het hulle deur die jare as filantrope bewys en vanjaar sal
  geen uitsondering wees nie.


(Verwerk en aangepas uit: finesse meisie, November 2008)
3.16
Verduidelik die rede waarom ’n koppelteken by “Laurie Botha-produksies”


gebruik is.









(1)

3.17
Skryf die korrekte vorm van die woord tussen hakies neer.


Ford se supermodelle is van die (ambisie) meisies in die wêreld.

(1)

3.18
Skryf paragraaf 2 van die Ford Supermodel-kompetisie in die 
ontkennende vorm.








(1)
3.19
Paragraaf 3 kan ook in idiomatiese taal soos volg herskryf word:

Die kroningsplegtigheid beloof om ’n onvergeetlike aand van prag 
en … te wees.


Voltooi deur die gepaste woord neer te skryf.




(1)

3.20
Verduidelik in een volsin wat die geïmpliseerde betekenis van 
paragraaf 4 is.








(2)
Dié sportmotor

rebelleer teen

alles wat middel-

matig is!
1
Die Mazda MX-5 bly ‘n immergewilde sportmotor wat motorentoesiaste mee kan spog. Mazda-aanhangers kan dié buksie … hartelus in hulle motorhuise parkeer.

2
Die MX-5 het ‘n revolusie in bekostigbare tweesitplek-sportmotors veroorsaak.

3
Jou buurman sal beslis die geelbaadjie aantrek wanneer jy in jou nuwe “sportster” voor sy huis verbyflits! Wat ŉ lekker gedagte, nè!  “Die huidige en derde reeks is modern en taai en ek sal graag die eienaar van een wil wees,” sê Mike Jansens, verkoopsbestuurder van Mazda.
4
Hierdie motor is beslis nie ŉ ryding wat in die gemiddelde ou se garage geparkeer moet staan nie. Hy’s gebou om teerpaaie vir brêkfis op te vreet! En as jy hom op die pad teëkom, moet sy kompakte bou jou vir geen oomblik onder ‘n wanindruk laat verkeer nie – hierdie is ‘n bulletjie! Beslis nie vir “nerds” nie!

(Aangepas en verkort uit Manwees, November 2008)
3.21
Verduidelik die taalreël wat vereis dat die l-konsonant in “rebelleer” moet

verdubbel.









(1)

3.22
Verbeter die taalfout wat in paragraaf 1 voorkom. Skryf die hele sin oor.
(1)

3.23
Kies die korrekte voorsetsel uit die moontlikhede wat nodig is om die laaste

sin van paragraaf 1 te voltooi.


A
met


B
na


C
tot


D
in









(1)

3.24
Brei die onderwerp in paragraaf 2 deur middel van ’n byvoeglike bysin uit.

Skryf die hele sin neer en onderstreep die byvoeglike bysin.


(1)
3.25
Herskryf Mike Jansens se woorde in paragraaf 3 in die indirekte rede.
(1)
3.26
Verduidelik die idiomatiese uitdrukking “Jou buurman sal beslis die geelbaadjie aantrek wanneer jy voor sy huis …”



(1)

3.27 Verskaf die meervoudsvorm vir die onderstreepte woord.
Die MX-5 is beslis nie ’n ryding wat in die garage geparkeer moet 
staan nie.









(1)

3.28
Verklaar die betekenis van die premorfeem (voorvoegsel) in die 
onderstreepte woord.


Die MX-5 se kompakte bou moet jou onder geen wanindruk laat 
verkeer nie.









(1)

3.29
Vervang die Engelse term “nerds” in die laaste sin met ’n erkende 
Afrikaanse ekwivalent.







(1)







TOTAAL AFDELING C: 30

GROOTTOTAAL: 70

3 Die kroningsplegtigheid beloof om ’n onvergeetlike aand van glans en skoonheid te wees!





Aangepas uit: Weg!,  September 2008











2 Vanjaar se pryse sal deur Ford en F2 Fashions geborg word.

